
Xülasə. Pedaqoji dəyərlər özünün mahiyyət və məzmununa görə müəllimin peşə fəaliyyətində önəmli 

rol oynayır. Bu dəyərlər müəllim fəaliyyətini nizama salır və onu daha məhsuldar edir. Həmçinin pedaqoji 

fəaliyyətin məzmun və məqsədinin reallaşmasına əsaslı təsir göstərir. Yetər ki, müəllim bu dəyərləri mənim-

səmiş olsun və fəaliyyətində onları reallaşdıra bilsin.  

Pedaqoji dəyərlərin formalaşdırılması onun yerinin və rolunun düzgün müəyyənləşdirilməsindən və 

müəllimlərin onu öz fəaliyyətlərində səmərəli tətbiq etmələrindən çox asılıdır. Məqalədə bu sahədə aparılmış 

bir çox tədqiqatlara nəzər yetirilmiş, pedaqoji dəyərlərin yeri və roluna dair tədqiqatlar araşdırılmış və bu də-

yərlərin məzmununa münasibət bildirilmişdir.  

AĢar sözlər: pedaqoji dəyərlər, fəaliyyət, struktur, müəllim modeli, özünüaktuallaşdırma. 

 

Резюме. Педагогические ценности играют важную роль в профессиональной деятельности 

учителя в силу своей природы и содержания. Эти ценности регулируют деятельность учителя и де-

лают ее более продуктивной. Это также оказывает существенное влияние на содержание и цель педа-

гогической деятельности. Это также оказывает существенное влияние на содержание и цель педаго-

гической деятельности. Формирование педагогической ценности во многом зависит от правильного 

определения деятельности, ее места и роли и от эффективного применения ее педагогами в своей ра-

боте. В статье рассмотрено множество исследований, проведенных в этой области, изучены труды о 

месте и роли педагогических ценностей, а также изложено отношение к содержанию этих ценностей. 

Ключевые слова: педагогические ценности, деятельность, структура, модель учителя, 

самоактуализация 

 

Summary. Pedagogical values play an important role in the teacher's professional activity due to their 

nature and content. These values regulate teacher activity and make it more productive. It also has a 

significant impact on the content and purpose of pedagogical activity. 

It is enough that the teacher has mastered these values and can realize them in his activities. 

The formation of pedagogical values depends very much on the correct definition of its place and role 

and on teachers' effective application of it in their activities. In the article, many studies conducted in this 

field were reviewed, studies on the place and role of pedagogical values were investigated, and the attitude 

towards the content of these values was reported. 

Key words: pedagogical values; action; structure; teacher model; self-actualization. 

 

Dəyərlər sistemində xüsusi yeri və rolu olan 

pedaqoji dəyərlər özünün mahiyyət və məzmunu-

na görə pedaqoji prosesin səmərəliliyinin və key-

fiyyətinin təmin olunmasında mühüm yer tutur. 

Onun reallaşdırılmasıyla əldə olunan nəticələr də 

özünün miqyasına və tutumuna görə pedaqoji pro-

ses üçün bir çox cəhətdən əhəmiyyətli və zəruri-

dir. Bu baxımdan pedaqoji peşə dəyərlərinin ma-

hiyyət və məzmunu haqqında təhsilverənlərin ge-

niş məlumata malik olmaları və onları həyata ke-

çirə bilmək üçün bilik və bacarıqlara, texnoloji 

vərdişlərə yiyələnmələri olduqca vacibdir.  

Pedaqoji peşə dəyərlərinin mahiyyəti və 

strukturu müəllim peşəsinin mahiyyəti və əsas 

funksiyası ilə bilavasitə bağlı olduğundan öncə 

müəllim peşəsinin mahiyyəti və əsas xüsusiy-

yətlərini nəzərdən keçirək.  

Son bir-iki onilliklərdə cəmiyyətin peşə 

qədər radikal dəyişikliklərə məruz qalmış başqa 

bir sferası demək olar ki, çox azdır. Peşələrdə 

olduğu kimi, peşə dəyərlərinin də transformasi-

yası bütün dünya ölkələrində müşahidə olunur. 

Yüksək status daşıyan peşə dəyərləri müxtəlif 

ölkələrdə əsasən eyni məzmunda və dəyərdə qə-

bul edilir. XXI əsrin peşələri özünün müxtəlif 

tərəfli xüsusiyyətlərinə görə mobillik, komanda-

da işləmək bacarığı, kommunikativ bacarıqlar 

və s. kimi metodoloji və sosial bacarıq və vər-

dişləri tələb edir. Bunlarla yanaşı, bu peşələr bir 

çox insanlarda fərdilik, şəxsi ləyaqət hissi, özü-

nüinkişaf, özünüreallaşdırma, özünüaktuallaş-

dırma kimi assosiasiyalar yaradır. Bunlar da pe-

şə sahiblərində müxtəlif peşə dəyərlərin yaran-

masına və formalaşmasına tələbatlar yaradır. 

Müəllim peşəsində böyük transformasiyalar 

gedir. Müəllim peşəsi geniş və çoxşaxəli olmaqla 

yanaşı, həm də cəmiyyət, onun inkişafı və tərəqqi-

si üçün ən mühüm peşələrdən biridir, çünki bütün 

peşə sahiblərini müəllim hazırladığı kimi, digər 

peşələr də müəllimdən. Müəllim peşəsindən asılı-

dır. İstər həkim, istər hüquqşünas, istərsə də 

aktyor – hamı təhsilini məktəbdən başlayır, mək-

təbdə alır. Məktəbin təsirindən heç kim kənarda 

qala bilməz. Buna görə də digər peşələrlə müqayi-

sədə hər bir insanın taleyini daha çox müəllim pe-

şəsi müəyyən edir. Ulu öndər Heydər Əliyev bu 

münasibətlə demişdir: ―Bizim hamımız həyatımız-

da əldə etdiyimiz nailiyyətlərə, bütün varlığımıza 

görə müəllimə borcluyuq. Mən də müəllimə borc-

luyam, sən də müəllimə borclusan, bu nazirlər də 

müəllimə borcludurlar. Müəllimə borclu olmayan 

adam yoxdur, hamı müəllimə borcludur.‖ [1, s.512]. 

Öz həyatını uşaqlarla işləməyə həsr edən 

insan çətin yola hazır olmalıdır.  

Təhsil sahəsində bir çox yerli və xarici 

ekspertlər məsuliyyətlə bəyan edirlər ki, hazırda 

müəllim peşəsindən çətin peşə yoxdur və bunu 

hətta rəsmi sənədlərdə də görmək mümkündür.  

Müəllimlərin üzərinə gələcək nəsillərin 

savadlandırılması və cəmiyyətə inteqrasiyası ki-

mi mühüm ictimai vəzifələr qoyulmuşdur. Belə-

liklə, onlar eyni zamanda cəmiyyətin mədəni 

potensialını həm təkrar istehsal edir, həm də ye-

niləndirir. Müəllim cəmiyyətin qurulmasında, 

onun saflaşdırılmasında nəinki iştirak edir, bu 

prosesin önündə gedir. 
 

Bu vəzifələr müxtəlif əqidə və motivləri 

olan müəllimlər tərəfindən yerinə yetirilir. Lakin 

vahid xətt, istiqamət ondan ibarətdir ki, hər bir 

müəllim üzərinə düşən vəzifələri dərindən dərk 

edərək onu ləyaqətlə yerinə yetirə bilsin. 

Hər kəs müəllim peşəsinin nə dərəcədə çətin 

bir iş, çətin bir peşə olduğunu bilir. Lakin çox 

adamlar müəllimlərin, pedaqoji kollektivin hər 

gün üzləşdiyi real problemləri dərinliyi ilə bilmir-

lər. Bunu müəllimlər özləri daha dərindən bilirlər 

ki, bunu da onların bu peşənin incəliklərinə dərin-

dən bələd olmaqla, peşəkar və səriştəli müəllim 

səviyyəsinə yüksəlməklə həll etmək mümkündür.  

Pedaqoji peşə profilinin əsas cəhətlərinin 

öyrənilməsi, müəllim peşəsinin xüsusiyyətləri-

nin dəqiq müəyyən edilməsi müəllim hazırlığın-

da mühüm əhəmiyyət kəsb edir. Yalnız faktiki 

xüsusiyyətlər məlum olduqda, pedaqoji ali mək-

təb tələbələrinin müəllim peşəsinin incəliklərini 

öyrənməyə hazırlıq səviyyəsini yüksəltməklə bu 

sahədə əsaslı irəliləyişlər etmək olar. Bunun 

üçün bir sıra mühüm məsələlərə diqqət yetiril-

məsi xüsusilə vacibdir. 

Müəllim peşəsi yüksək dözümlülük tələb 

edən, stressli situasiyalarda dayanıqlıq tələb 

edən ən mürəkkəb və xeyli təcrübə tələb edən 

peşələrdəndir. Müəllimlər sözə qulaq asmayan 

uşaqlara, mübahisə edən valideynlərə az rast 

gəlmirlər. Bunlar onlarda stressli və psixoloji 

gərginlik halları yaradır. Bu hallar bəzi müəl-

limlərdə bütün həyatı boyu davam edir. Hətta 

bəzən müəllimlər şagird və valideynlərlə ünsiy-

yətin çətinliyini aşağı əmək haqqı və ya peşə 

perspektivlərinin olmaması ilə izah etməyə çalı-

şırlar. Bəzən də müəllim peşəsinin nüfuzunun 

aşağı olmasını səbəb kimi göstərirlər.  

Müəllimlərin əksəriyyəti müəllimlik peşə-

sini sevərək, həyatlarını ona həsr edərək və da-

xili motivləri əsasında çalışsalar da, bunu yalnız 

əməkhaqqı xatirinə edənlər, sadəcə iş yeri kimi 

ona baxanlar da az deyildir.  

 Müəllimin fəaliyyəti təkcə pedaqoji 

fəaliyyət deyil, həm də ödənişli fəaliyyətdir. 

Müəllim işləyir və bunun müqabilində əmək-

haqqı alır. Lakin bir çox ölkələrdə müəllim pe-

şəsi, xüsusən də dövlət müəssisələrində işləyən 

müəllimlər son dərəcədə az əməkhaqqı alırlar. 

Məsələn, Rusiyada müəllimin orta əmək haqqı 

ayda cəmisi 300 ABŞ dolları təşkil edir. ABŞ-da 

müəllimin əmək haqqı bundan xeyli yüksəkdir, 

amma burada da müəllimlər dolanmaq üçün əla-

və dərs götürmək məcburiyyətində olurlar. La-

kin statistik təhlillər göstərir ki, hazırda respub-

likamızda orta məktəb müəllimlərinin orta 

əməkhaqqı səviyyəsi 800 manatdan yüksəkdir. 

Müəllimlərin sertifikasiyasından sonra bu rəqə-

min daha da yüksələcəyi proqnozlaşdırılır. 

Müəllim işi vaxt aparan işdir. Müəllimlər 

bir qayda olaraq, ağır iş günündən sonra istira-

hət etmir, işlərini evdə də davam etdirirlər. Ev 

tapşırıqlarının yoxlanması, dərsə hazırlaşmaq, 

müxtəlif inzibati vəzifələr müəllimlərin boş vax-

tının çox hissəsini aparır. Bizdə yaxşı haldır ki, 

dərs həftəsi beş gündür. Bəzi ölkələrdə dərs həf-

təsi 6 gün davam edir. Bu iki ―iş yeri‖nin xüsu-

siyyətləri tamamilə fərqlidir: məktəb üçün dəqiq 

vaxt intervalları, sabit təşkilati çərçivələr səciy-

yəvidirsə, evdəki iş yeri mümkün qədər azadlıq 

verir. ―İki aləm‖ arasında gediş-gəliş müəllimlik 

peşəsi üçün tipik problemdir. Xüsusən Azərbay-

can şəraitində əksəriyyəti qadınlardan ibarət 

olan müəllimlər bununla yanaşı, dərsdən sonra 

evin məişət işləri ilə də məşğul olmaq zorunda 

qalır. Bütün bunlar müəllimlik işinin şəxsi həya-

tın (evin, ailənin) işləri ilə qarışması kimi mü-

rəkkəb bir problemin yaranmasına gətirib çıxa-

rır. Bütün bunlar isə nəticədə də yüksək stressə 

gətirib çıxara bilir. 
 

Xarakterik haldır ki, müəllim üzərinə dü-

şən işi təkbaşına həyata keçirir. Sinifdə yaranan 

problemlərlə də təkbaşına məşğul olur. Bu da 

bir tərəfdən onun gərgin iş rejimi ilə işləməsinə, 

digər tərəfdən də bu işlərə çox vaxt sərf etməsi-

nə səbəb olur. 

Müəllimin vəzifəsi təkcə dərs keçməklə 

məhdudlaşmır. Müəllim işi, müəllim peşəsi əla-

və vəzifələrlə də bağlıdır. Çox vaxt dərs demək-

dən başqa, müəllimlər bir sıra qeyri-formal vəzi-

fələrlə də məşğul olurlar. Məsələn, həm şagird-

lər, həm də bəzən onların valideynləri üçün psi-

xoloq qismində çıxış etməklə ―çətin‖ uşaqlarla 

iş metodlarını axtarıb tapmalı və onlarla işləməli 

olur. Müasir dövrdə xüsusilə şagirdlərin və tələ-

bələrin biliklərinin monitorinq və yoxlanılma-

sında müəllimlərin işləri çox olur. Pandemiya 

dövründə isə müəllimlər daima dəyişən distant 

təlim proqramlarına uyğunlaşmalı olurdular. 

COVID pandemiyası dövrünə aid təhlillər və 

müşahidələr göstərdi ki, müəllimlər istər şagird-

lərin, istərsə də tələbələrin tələbatlarını ödəmək 

üçün daha çox işləməli olmuşlar. 

Pandemiya dövründə müəllimlərin rolu 

müstəsna olmuşdur. Bu dövrdə istər müəllimlərin, 

istərsə də ictimaiyyətin müəllim peşəsinə baxışla-

rında bir sıra yeniliklər də özünü göstərdi. Müəlli-

min özünün və peşəsinin pedaqoji dəyərlər baxı-

mından yüksək qiymətləndirilməsi özünü göstərdi. 

COVID-19-n müəllim peşəsinin dəyərləri-

nə təsiri də hələ bir o qədər dərindən araşdırılma-

mış və ölçülməmişdir. Məktəblərin bağlanması, 

sonra da açılması, distant təhsilə keçid, bu dəyi-

şikliklərin şagirdlərin müvəffəqiyyətinə təsirinin 

qeyri-müəyyənliyi bəlkə də eyni zamanda müəl-

limlərin dəyərlərində dəyişiklikliyə səbəb olmuş-

dur. Distant təlimin tələbləri şagirdlərlə müəllim-

lərin daha sıx əməkdaşlığına da səbəb olmuşdur, 

çünki məktəb də, ailə də pandemiya dövründə 

təhsilin simasının dəyişməsinin şahidi oldular. 

Müəllim peşəsi qaçılmaz ziddiyyətlərlə 

bağlıdır Belə ki, ənənəvi təlim metodları ilə təh-

silalanlarla kommunikativ qarşılıqlı təsirlər pro-

sesində əhəmiyyətli dəyişikliklərin olması, təlim-

tədrisin müxtəlif paradiqmalarının didaktik-me-

todiki yanaşmaları arasında fərqlərin olması, 

müəllimlərin yüklənmələrinin yüksək olması, ya-

radıcı layihələndirmə variantlarının çoxluğu və s. 

amillər bu ziddiyyətlərin yaranmasında mühüm 

rol oynayırlar. Bu ziddiyyətlərə təhsilalanların 

unikallığının nəzərə alınmamasını, başqa sözlə, 

bir tərəfdən təhsilalanların fərdi xüsusiyyətlərinin 

nəzərə alınması, digər tərəfdən isə bütün təhsil-

alanlara formal olaraq bərabər münasibət göstə-

rilməsi zərurətini [10, s.202-224] və təhsilalanlar-

la fikir dialoqunun qəbul edilməməsini də aid et-

mək olar. Peşənin yaradıcı xarakterli, iş gününün 

zəngin olmasına (uşaqlarla teatr və muzeylərə, 

ekskursiyalara getmək, məktəb tədbirlərinin, 

konsertlərin, valideyn yığıncaqlarının təşkili, ixti-

sası artırmaq və təcrübə mübadiləsini aparmaq 

üçün konfrans və seminarlarda, treninqlərdə işti-

rak etmək və s.) və müəllimin öz yaradıcılıq və 

təşkilati bacarıqlarını nümayiş etdirməsi imkanla-

rına baxmayaraq, müəllimlərdən çox vaxt ciddi 

əmrlərin yerinə yetirilməsi tələb olunur. Bundan 

başqa, məktəblər müxtəlif göstəricilər üzrə, mə-

sələn, yekun yoxlamaların (summativlərin, imta-

hanların) nəticələri üzrə yarışırlar ki, bu da şagird 

hazırlığında müəllimlərin diqqətinin biliklərin 

özündə deyil, imtahan nəticələrində cəmləşdir-

məsinə səbəb olur. 

Müasir dövrdə müəllim peşəsi əvvəllərdə 

olduğu kimi, yenə də müəllimlərin peşə yüksəli-

şi üçün imkanların zəif olması ilə xarakterizə 

olunur. Orta məktəblərdə çox az sayda müəllim-

lərin real karyera imkanları vardır. Düzdür, xü-

susilə son onilliklərdə ölkəmizdə yüksək göstə-

ricilərə nail olan xeyli sayda müəllimlərin əməyi 

yüksək qiymətləndirilmiş, onlar ―Əməkdar 

müəllim‖, ―Qabaqcıl təhsil işçisi‖ kimi fəxri ad-

larla, ―Tərəqqi‖ medalı və digər bir sıra orden 

və medallarla təltif olunmuşlar və bu proses ye-

nə də davam edir. Lakin xüsusilə orta məktəb-

lərdə peşə yüksəlişi üçün real perspektivlərin az-

lığı, habelə müəllimin şəxsi fəaliyyətləri barədə 

kənar rəylərin demək olar ki, tam yoxluğu müəl-

limlərdə onların əməyinin yetərincə qiymətlən-

dirilməməsi və ya mükafatlandırılmaması barə-

də müəyyən təəssürat yaradır. Lakin onu da 

qeyd etmək lazımdır ki, son bir-iki ildə müəl-

limlərin sertifikatlaşdırılması sahəsində aparılan 

işlər bu təəssüratın müəyyən qədər dəyişməsinə 

səbəb olmuş və müəllimlərin öz peşələrinə, işlə-

rinə daha ciddi, daha məsuliyyətli yanaşmaları-

na və karyera imkanları haqqında düşünmələri-

nə, bu sahədə fəaliyyətə qoşulmalarına səbəb ol-

muş və imkanlar yaratmışdır. 

Xalqımız müəllimə, müəllim peşəsinə hə-

mişə hörmət bəsləmiş, bunlara hörmətlə yanaş-

mışlar. Xalq içərisində böyük hörməti və nüfuzu 

olan insanlara, öz işi, peşəsi sahəsində yaxşı 

mütəxəssis kimi tanınan adamlara hörmət əla-

məti olaraq ―Müəllim‖ ifadəsi ilə müraciət olun-

ması da bu hörmətdən irəli gəlmişdir. Lakin 

faktlar və müşahidələr göstərir ki, istər mətbuat-

da, istər müəyyən televiziya verilişlərində, istər-

sə də bəzi insanlar arasında müəllimlər haqqında 

xoşagəlməz ifadələrə tez-tez rast gəlinir. Hətta 

nə şəxsiyyəti, nə fəaliyyəti, nə də cəmiyyətdə 

mövqeyi bu peşəyə uyğun olmayan bir çox 

şəxslərə ―Müəllim‖ kimi müraciət edilməsi də 

az qala bir dəb halını almışdır. Bu baxımdan 

Avropa Şurasının bir tədqiqatı maraq doğurur. 

Həmin tədqiqata görə, hər iki müəllimdən biri 

əmindir ki, müəllimlərin cəmiyyətdə nüfuzu ki-

fayət qədər pisdir və ya çox pisdir. Belə skeptik 

baxışı ilk növbədə çoxillik peşə stajı olan müəl-

limlər bölüşdürürlər (58%). Onlar bunu onunla 

izah edirlər ki, ictimaiyyətin rəyinə görə, peşə-

nin müstəsnalığını qabardan, bu fəaliyyətlə yal-

nız hazırlıqlı insanların məşğul olmalı olduqları-

nı göstərən konkret heç bir şey yoxdur. Başqa 

sözlə, müəllim peşəsində müəllimlərin peşəkar-

lığını göstərən heç bir eksklüzivlik yoxdur. Ək-

sər müəllimlər öz peşəsindən imtina edilməsini 

məqbul variant hesab etməsələr də respondent-

lərdən 23%-i işdən imtina etmənin mümkünlü-

yünü bildirmişlər. Sorğuda iştirak edən bütün 

müəllimlər üçün uşaqlarla işləmək arzusu onları 

müəllim olmağa təhrik edən əsas motiv olmuş-

dur. Respondentlərin 81%-i bunu peşə seçimin-

də ən mühüm səbəb hesab etmişlər. Hər beşinci 

müəllim üçün peşə seçimində əsas amil ildə 

bayram günlərinin, tətillərin olması, buna görə 

də boş vaxtı sərbəst planlaşdırmaq imkanının ol-

ması olmuşdur [14, s.6]. 

Müxtəlif nəsillərin müəllimlərin peşə seçi-

mi motivlərinin analizi göstərir ki, müəllim pe-

şəsinin seçiminin səbəbləri demək olar ki, za-

man keçdikcə belə dəyişməmişdir. Həm təcrü-

bəli müəllimlərlə, həm də iş stajı az olan müəl-

limlərlə aparılan sorğular göstərdi ki, müəllimlik 

peşəsini seçməkdə onlar üçün əsas motiv uşaq-

lar və gənclərlə işləmək və onlara bilik və baca-

rıqlar vermək arzusu olmuşdur. Respondentlər 

bunu müəllim peşəsinin ən böyük üstünlüyü ki-

mi qeyd edərək gənclərin tərbiyələndirilməsinin 

özlüyündə faydalı bir iş olduğunu, müəllimlə şa-

gird arasında intellektual əlaqənin, uşaqlar və 

yeniyetmələrlə ünsiyyətin sevincinin insanda 

məmnunluq hissini yaratdığını bildirmişdirlər. 

 Eyni zamanda əhali arasında aparılan sor-

ğularda əhalinin 38%-i ən yüksək qiymətləndir-

dikləri və hörmət bəslədikləri peşənin müəllim 

peşəsi olduğunu və onlara böyük ümidlər bəslə-

diklərini qeyd etmişdir [14, s.10]. 

Analoji olaraq qeyd etmək olar ki, bu nəticə 

eyni zamanda bizim region üçün də xarakterikdir.  

Müşahidələr və faktlar göstərir ki, müəl-

limlik peşəsindən başqa bəlkə də heç bir peşə-

dən bu qədər gözləntilər yoxdur. Bu gözləntilə-

rin miqyası çox böyükdür, şagirdlərdən tutmuş, 

cəmiyyətimizə qədər davam edir. Belə ki: 

– şagirdlər gözləyirlər ki, müəllim peşəkar-

dır, öz fənnini gözəl bildiyi üçün onları öyrədə-

cəkdir. Məsləhətçidir, köməkçidir və nümunədir. 

Onlarla biliklərini bölüşəcək, məsləhət verəcək 

və onlara yardım göstərəcək, dəstək verəcəkdir;  

– valideynlər gözləyirlər ki, müəllim tədris-

də ekspert olacaq, övladlarına bilik, bacarıq, vər-

dişlər aşılayacaq, uşaqlarla əməkdaşlıq edəcək, 

onlara yardımçı, təlimdə köməkçi olacaqdır; 

– həmkarları müəllimdən dostluq, dəstək, 

əməkdaşlıq, qarşılıqlı yardım, həmrəylik gözlə-

yirlər; 

– məktəb rəhbərliyi müəllimdən etibarlı-

lıq, əməksevərlik, öz işini ustalıqla yerinə yetir-

mək və loyallıq gözləyirlər; 

– cəmiyyət müəllimdən gələcək nəsil üçün 

məsləhətlər verməsini, bilik və mədəniyyətin ötü-

rülməsində vasitəçiliyi, gənclərin sosial inteqrasi-

yasının gücləndirməsini və onları məsləhətçi qis-

mində müşayiət etməsini, cəmiyyət üçün layiqli 

vətəndaş-şəxsiyyət tərbiyə etməyi gözləyir.  

Cəmiyyətin müəllimdən bu gözləntiləri və 

ümidləri pedaqoji peşəyə bir çağırışdır və ona 

bir çox tələblərin verildiyinin göstəricisi kimi 

xarakterikdir.  

Məktəb təhsili hər bir insanın sonrakı hə-

yatının təməli olduğundan şagirdlərə bilik verən, 

onları həyata hazırlayan insanın da nə qədər 

yüksək əhəmiyyətə malik olmasını təsəvvür et-

mək yəqin ki, o qədər də çətin deyildir.  

Cəmiyyət tərəfindən müəllimlərin lazı-

mınca qiymətləndirilməsi olduqca mühüm əhə-

miyyət kəsb edir. Bunsuz müəllim peşəsinin də-

yərləndirmək, onun cəmiyyətdəki rolunu düz-

gün qiymətləndirmək mümkün deyildir. Bunu 

məzmunlu şəkildə aşağıdakı kimi xarakterizə et-

mək olar: 

Birincisi, aparılmış bir çox tədqiqatlar və 

bizim tədqiqatımız göstərir ki, müəllim peşəsini 

seçən şəxslər çox vaxt məhz sevimli müəllimi-

nin ilə bu peşəni seçirlər. Başqa sözlə, sevimli 

müəllimin təsiri insanları bu və ya digər peşəni 

seçməyə vadar edir. Bunu təkcə müəllim peşəsi-

nə deyil, başqa peşə və ixtisasların da seçilməsi-

nə aid etmək olar. Müəllimlər təkcə təlim ver-

mir, dərs keçmir, materialı izah etmir, həm də 

uşağın xarakterini formalaşdırır və onu ruhlan-

dırır. Buna görə də insanın gələcəkdə hansı key-

fiyyətlərə malik olacağı bir çox mənada vali-

deynləri ilə yanaşı, müəllimdən də asılıdır.  

İkincisi, müəllim peşəsi həm də şagirdlə-

rin hörməti deməkdir. Müəllim tədris ili ərzində 

şagirdlərlə on ay vaxt keçirir və onlar üçün hə-

yatda ən nüfuzlu insanlardan birinə çevrilir. Bir 

çox insanlar xoş xatirələrlə sevimli müəllimləri-

ni yad edir və illər keçdikdə belə, onlarla əlaqə 

saxlayırlar.  

Üçüncüsü, müəllimlərin cəmiyyətdə necə 

qəbul olunması ilə şagirdlərin, gələcək nəsillərin 

müvəffəqiyyəti arasında güclü müsbət korrelya-

siya mövcuddur. Nə qədər çox müəllim özünü 

cəmiyyət üçün qiymətli hesab edərsə, şagirdlər 

də nəticələrinə görə ən yaxşılar arasında bir o 

qədər yüksək yerləri tutarlar [6]. 

Dördüncüsü, müəllimlərin cəmiyyətdə ne-

cə qəbul olunması (o cümlədən müəllimlərin öz-

lərini necə qəbul etməsi) müəllimin pedaqoji 

fəaliyyətinə, işindən məmnun və ya narazı qal-

masına, o cümlədən yeni müəllimlərin işə qəbul 

edilməsinə və təcrübəli müəllimlərin işdə sax-

lanmasına təsir göstərə bilər. Müəllimlik peşəsi-

nin nüfuzu yüksək olan ölkələrdə valideynlərin 

uşaqlarını müəllim olmağa təhrik etmə ehtimalı 

daha yüksək olur [15]. Beləliklə, müəllim peşə-

sinə verilən status, hörmət onun gənclər üçün ar-

zuolunan olmasına səbəb olur.  

Digər tərəfdən, müəllimin də təlqin nümu-

nəsi olması üçün cəmiyyətdə sosial statusu, nü-

fuzu çox əhəmiyyətlidir. Deyilənlər tədqiqat 

mövzumuz üçün ona görə əhəmiyyətlidir ki, 

müəllimlər cəmiyyətdə nüfuzlarından istifadə 

edib məqsədyönlü şəkildə peşə dəyərlərini ötürə 

bilərlər. Yeri gəlmişkən qeyd edək ki, cəmiyyət 

tərəfindən müəllimlərin qavranılmasında 

COVİD-19 nəticəsində istənilən müsbət dəyişik-

liklərdən istifadə olunması çox vacibdir.  

Burada bir məqamı da vurğulamaq istər-

dik. Apardığımız müşahidə və təhlillər göstərir 

ki, müəllimlərin bir çoxlarının əslində necə 

müəllim olmaq haqqında, başqa sözlə necə ol-

malı olduqdarı və gerçəklikdə nə cür müəllimlə-

rin olduğu barədə məlumatları çox azdır. Bu ba-

xımdan da bəzi müəlliflər ideal müəllim modeli 

ilə real praktikanın bir-biri ilə üst-üstə düşmədi-

yini də qeyd edirlər [8]. Məsələn, göstərirlər ki, 

müəllimlikdə ―uşaqlara və gənclərə sevgi‖ni 

müəllimlik peşəsinə olan sevgidən fərqləndir-

mək lazımdır: uşaqları çox sevib müəllim peşə-

sini sevməyən və əksinə, uşaqları heç sevməyib 

pedaqoji fəaliyyəti sevən müəllimlərə də rast 

gəlmək olur. Amma o da aydındır ki, təhsil sis-

teminin keyfiyyəti bu sahədə çalışan müəllimlə-

rin keyfiyyətindən yüksək ola bilməz. Çünki bu 

keyfiyyət müəllimlərin şəxsi və peşə və şəxsi 

keyfiyyətlərindən bilavasitə asılıdır. 

Digər tərəfdən, aparılmış bir sıra tədqiqat-

larda pedaqoji peşə dəyərləri bəzən həddindən 

artıq mücərrəd təsvir edilir. Bunlar müəllimlərlə 

apardığımız söhbətlərdə də özünü qabarıq şəkil-

də göstərir. Bəzi müəllimlər öz peşələrində və 

yaxşı müəllim üçün nələri vacib hesab edirlərsə 

onları da dəyər adlandırırlar ki, bu da dəyərlərin 

nələrdən ibarət olduğunu ayırd etməkdə mücər-

rədlik yaradır. Eyni zamanda bir sıra tədqiqatçı-

lar da müəllimlərin peşə dəyərlərini müzakirə 

edərkən bir sıra elə dəyərlərin adını, məsələn, 

özünü inkişaf etdirməyə yönəlişliliyi, humanist-

liyi və s. bu kimi dəyərləri [7] qeyd edirlər ki, 

bunları təkcə müəllim peşəsinə deyil, başqa pe-

şələrə də aid etmək olar. Bütün bunlar pedaqoji 

peşə dəyərlərinin sistemləşdirilməsinə və təsni-

fatının verilməsinə müəyyən çətinliklər yaradır. 

Bu müddəalar müəllim peşəsinin dəyərlərinin 

müəyyənləşdirilməsi məsələsinin çox aktual ol-

duğunu göstərir.  

Pedaqoji ədəbiyyatların araşdırmaları bu 

problemin çox-çox illər ərzində də aktual oldu-

ğunu göstərir. Belə ki, XVIII əsrin ortalarından 

XX əsrin ortalarına qədər təhsildə humanist pe-

daqogikanın nümayəndələri ideal müəllimi pe-

daqoji etikaya malik müəllim kimi xarakterizə 

etmişlər. Bəzi tədqiqatçılar tərbiyəçinin anadan-

gəlmə sosial obrazı formalaşdırılmış, onun əhə-

miyyətli keyfiyyətlərinin, peşəyə hazır olma 

iddialarının və cəmiyyət qarşısında məsuliyyəti-

nin dərk etmə dərəcəsinin səciyyəsi verilmişlər. 

Elmi pedaqogikanın banilərindən biri olan 

Yohan Fridrix Herbart professor vəzifəsində ça-

lışdığı ilk günlərdə ―pedaqoji etika‖ anlayışını 

pedaqogikadan apardığı mühazirələrinə daxil et-

mişdir. XVIII əsr alman pedaqoqu Y. Felbiqer 

bu kontekstdə öz peşə vəzifələrini bilən və onla-

rı vicdanla yerinə yetirən, şagirdlərinə hörmət 

bəsləyən, enerjili, səbirli, qənaətli, səliqəli və tə-

vazökar müəllimlərdən bəhs edirdi [9]. Y. Felbi-

qerin təsəvvürlərində müəllim insan kamilliyi-

nin təcəssümü kimi bütöv bir dəyərlər kataloqu-

na cavab verməli idi. Alman filosofu və psixolo-

qu V. Dörinq müəllimin anadangəlmə bir çox 

xüsusiyyətlərə malik olmasını qeyd edir və 

―anadangəlmə‖ müəllim aşağıdakı xarakteristi-

kalarını qeyd edirdi: mənəvilik, nümunəvi həyat 

tərzi, dürüstlük, ədalətlilik, təmkinlilik, dözüm-

lülük, estetiklilik, uşaqları sevmə, insanlara 

inam, insanpərvərlik, liderliyə can atma, insan 

kamilliyinin təcəssümü [17]. 

Müəllim peşəsinə həsr olunmuş bir sıra 

tədqiqatlarında şəxsiyyət paradiqmasının öyrə-

nilməsi zamanı diferensial psixologiyanın bütöv 

bir budağı inkişaf etmişdir ki, bu da, xüsusən 

1950-ci və ondan sonrakı illərdə istər xarici öl-

kələrdə, istərsə də bizim respublikamızda çox-

saylı empirik və nəzəri tədqiqatların aparılması-

na səbəb olmuşdur. Həmin illərdə respublika-

mızda bu sahədə akademik M.M. Mehdizadə, 

professor M.Ə. Muradxanov və b. müəllim 

peşəsinə, müəllim əməyinə, müəllim nüfuzuna 

və digər bir sıra keyfiyyətlərə aid yazdıqları 

məqalələrində müəllim şəxsiyyətinə, o 

cümlədən müəllimin malik olmalı olduğu 

dəyərlərə aid faydalı fikirlər irəli sürmüşlər.  

1970-ci illərin ortalarında bir sıra xarici 

dövlətlərdə, xüsusən Almaniyada və İngiltərədə 

müəllim peşəsinə həsr olunmuş tədqiqatlarda 

―proses-məhsul‖ deyilən bir paradiqma təşəkkül 

tapmışdır. Bu kontekstdə müəllimlərin konkret 

hərəkətlərinin empirik tədqiqatları da aparılmış-

dır [16, s. 39-40]. Bu tədqiqatlarda müəllimlərin 

hərəkətləri şagirdlərin müvəffəqiyyətinə, yəni 

məhsula ciddi təsir göstərən bir proses kimi nə-

zərdən keçirilirdi ki, bu da şagirdlərin müvəffə-

qiyyətini müəyyən edən mühüm bir amil kimi 

müəllimi reabilitasiya etməyə imkan verdi. 

1980-cı illərdə baş vermiş koqnitiv dönüş və 

onunla bağlı koqnitiv psixologiyada aparılan 

tədqiqatlarda uğurlu müəllimin təsvirini vermək 

cəhdləri edilmişdir. Burada artıq təlim prosesləri 

deyil, peşə problemlərinin həlli üçün zəruri olan 

bilik və bacarıqlar diqqət mərkəzində olmuşdur. 

Söhbət müəllimlərin davranışından deyil, təfək-

küründən gedirdi. Emosional və motivasiya as-

pektləri ümumiyyətlə nəzərdən keçirilmirdi, 

çünki söhbət ilk növbədə çox bilən və çox fikir-

ləşən müəllimdən gedirdi. Koqnitiv tədqiqatlar-

da müəllimlik istedadının anadangəlmə deyil, 

qazanılmış istedad olduğu əsaslandırılır [5, s.304]. 

Sonrakı tədqiqatlarda diqqət daha çox 

müəllimin peşəkarlığına yönəldilir. Hesab olu-

nur ki, peşədə spesifik tələblərin uğurla yerinə 

yetirilməsini məhz peşəkarlıq müəyyən edir [13, 

s.187]. Lakin müəllimin peşəkarlığı məsələsinə 

nəzəri və metodoloji yanaşmalar da müxtəlifdir. 

Belə ki, bəzi müəlliflər peşəkarlığı təcrübə ilə 

eyniləşdirir [11, s. 303-308]. U. Hermana görə, 

müəllim onda peşəkar hesab olunur ki, o, təh-

silalanların sosial-emosional, idraki-intellektual 

və mənəvi-mədəni inkişafına töhfə verə və 

daima özündə ekspert statusunu motivasiya edə 

bilir [12, s. 408-428].
 
Yalnız bu yolla müəllim 

onların Mən-konsepsiyasının formalaşmasına 

həlledici təsir göstərə bilər. S. Re pedaqoji peşə-

karlığı refleksiyada, yəni müəllimin öz peşə hə-

rəkətlərinin və ya davranışının ətrafdakılar tərə-

findən necə qəbul olunduğunu dərk edib, onları 

tənqidi təhlil etmək qabiliyyətində görür. Bu fi-

kir başqa müəlliflər tərəfindən ümumi şəkildə 

belə ifadə olunur ki, pedaqoqun əsas iş aləti 

onun öz şəxsiyyətidir [4]. 

1970-ci illərdən sonra respublikamızda bu 

sahədə aparılan tədqiqatlarda demək olar ki, bu 

tədqiqatların izi aydın görünməkdədir. Bir çox 

tədqiqatçılarımız müxtəlif illərdə apardıqları 

tədqiqatlarda müəllimin daha çox biliyə malik 

olmasını, çox bilib, çox öyrətmək istəməsini, 

müəyyən dövrdə isə tədris prosesini maraqlı təş-

kil edə bilməsini, şagirdlərin motivasiyasına nail 

ola bilməyi, son illər isə müəllim şəxsiyyətini 

önə çəkməyi əsas götürmüş, apardıqları tədqi-

qatlarda bunlara önəm vermişlər. 2013-ci ildən, 

yəni ―Azərbaycan Respublikasında Təhsilin İn-

kişafı üzrə Dövlət Strategiyası‖ qəbul edildik-

dən sonra aparılan tədqiqatlarda isə yeni bir xətt, 

xarici ölkə pedaqoq və psixoloqlarının hazırda 

daha çox önəm verdikləri müəllim peşəkarlığı 

və səriştəliliyi əsas yer tutur [prof. Ə.X. Paşa-

yev, prof. F.A. Rüstəmov (3), prof. M.İ. İlyasov 

(2) və b.]. 

Beləliklə, nəticə olaraq demək olar ki, pe-

daqoji peşə dəyərləri özünün mahiyyət və məz-

mununa görə müəllim peşəsində xüsusi yer tut-

maqla yanaşı, həm də müəllim hazırlığı prosesin-

də xüsusi diqqət verilməli problemlərdən biridir. 
Problemin aktuallığı. Pedaqoji dəyərlər pe-

daqoji prosesdə əhəmiyyətli yerlərdən birini tutur. 

Müəllimin bu dəyərləri öz peşə fəaliyyətinə gətirmə-

si onu bir peşəkar və səriştəli müəllim kimi xarakte-

rizə edən ən mühüm keyfiyyətlərdəndir. Pedaqoji 

peşə dəyərləri öz mahiyyət və məzmununa görə təd-

ris prosesinin özünə dəyərli münasibəti təmin etmək-

lə yanaşı, onun gözlənilməsi həm də pedaqoji peşə-

nin nüfuzunun yüksəlməsinə, müəllim əməyinin nə 

dərəcədə vacib və əhəmiyyət daşıdığının göstəricisi-

nə çevrilməsinə səbəb olur. Bu dəyərlərin pedaqoji 

tədqiqatların obyektinə çevrilməsi də məhz onun 

özünün pedaqoji prosesi dəyərli bir proses səviyyəsi-

nə qaldıra bilməsi olmuşdur. Bu cəhətdən bu mövzu 

həmişə aktuallıq kəsb etmiş və bu gün də aktualdır.  

Problemin yeniliyi. Pedaqoji peşə dəyərlərinə 

aid bir sıra tədqiqatlar a müraciət olunmuş, pedaqoji 

tədqiqatlarda bu dəyərlərə olan münasibətlər öyrənil-

miş və onun pedaqoji prosesdə roluna, əhəmiyyətinə, 

bu dəyərlərin mahiyyət və məzmununu nələrdən iba-

rət olması ümumiləşdirilmiş və sistemləşdirilmişdir.  

Problemin praktik əhəmiyyəti. Məqalənin 

praktik əhəmiyyəti ondan ibarətdir ki, burada aparı-

lan araşdırmalar peşə dəyərlərinin pedaqoji prosesdə 

hansı mahiyyət daşıdığını, onların yeri və rolu və bu 

sahədə aparılan tədqiqatların əsas istiqamətlərinin 

nələrdən ibarət olduğunu aydınlaşdırmağa əlverişli 

dərəcədə kömək edə biləcəkdir. Bunları tətbiq et-

məklə müəllimlər özlərinin peşə fəaliyyətlərinin da-

ha məzmunlu, daha səmərəli keçməsini və yüksək 

nəticələr əldə etmələrini aydın hiss edə, görə bilərlər.  

